
Frávik frá kærufreist til kommunala skattakærunevnd loyvt

Samandráttur:

Kært var um avgerð hjá kommunalari skattakærunevnd at avvísa mál, tí kærufreistin

var farin. Avgerð var tikin 3. juli 2003 og kært varð 5. januar 2004. Skatta- og

avgjaldskærunevndin metti, at talan í hesum málinum var um eitt samanfall av

nógvum ymiskum óhepnum umstøðum, sum gjørdi, at kæran varð ov seint innlatin.

Grundað á hesar umstøður avgjørdi nevndin, at frávik átti at gerast frá kærufreistini,

og kæran sostatt takast til viðgerðar hjá Kommunalu skattakærunevndini.

Avgerð:

Málslýsing:

Við avgerð dagfestari 30. januar 2004 avgjørdi kommunal skattakærunevnd at avvísa kæru

um avgerð hjá Toll- og Skattstovu Føroya, dagfest 3. juli 2003. Kæran var dagfest 27.

desember 2003 og latin Kommunalu skattakærunevndini 5. januar 2004. Kommunala

skattakærunevndin metti kæruna ov seint innlatna og avvísti hana.

Kærarin hevur kært hesa avgerð til Skatta- og avgjaldskærunevndina.

Kæran og grundgevingarnar fyri henni:

Kærarin greiðir frá, at hann 25. juni 2003 tosaði við málsviðgera á Toll- og Skattstovu Føroya

og bað um, at svarskriv ikki varð sent honum, meðan familjan var uttanlands í summarfrí. Tey

vóru burtur í tíðarskeiðnum frá 4. juli til 28. juli 2003. Men hóast hesa áheitan so tekur Tollog

Skattstova Føroya avgerð og sendir honum hesa 3. juli 2003.

Sama dag, hann kom heim aftur, hevði hann gjøgnumgingið postin, men har var onki bræv frá

Toll- og Skattstovu Føroya. Tá hann ein mánaða seinni lá sjúkur heima, avgjørdi hann at

rudda út í bløðum og lýsingum. Tá fann hann tvey brøv, og annað var brævið frá Toll- og

Skattstovu Føroya frá 3. juli 2003. Hann dugir ikki at skilja, hvussu brævið kann verða endað

her, men talan kann verða um, at okkurt barn ella tey vinfólk, sum ansaðu húsunum, meðan

tey vóru burturi, ikki hava sæð brøvini, og at tey tí ótilætlað eru endað í hesum bunkanum.

Hini brøvini, sum vóru komin í feriuni, lógu annars fyri seg á køksborðinum.

Hann metti seg hava brúk fyri løgfrøðiligari hjálp og setti seg í samband við advokat, men tá

hesin var burturstaddur í summarfrí, bíðar hann, til hann kemur aftur.

Tann 29. september 2003 sendir advokaturin skriv til Toll- og Skattstovu Føroya, tí hann

metir, at tað er neyðugt at fáa svar upp á nakrar spurningar, áðrenn hann kann gera sína

endaligu meting av málinum.

Við skrivi frá 29. oktober boðar Toll- og Skattstova Føroya frá, at málsviðgerin er

burturstaddur, og brævið verður tí ikki svarað, fyrr enn hann er komin aftur tann 1. desember

2003.

Toll- og Skattstova Føroya svarar við skrivi dagfestum 9. desember 2003.

Kærarin ger galdandi, at skrivið frá Toll- og Skattstovu Føroya frá 9. desember 2003 eigur at

síggjast sum endaliga avgerðin í málinum, og at kærufreistin tí eigur at verða roknað frá

hesum degi. Kærarin metir, at hóast Toll- og Skattstova Føroya í hesum skrivi sigur, at

viðgerðin av málinum er endað við broytingarskrivinum frá 3. juli 2003, so metir hann, at

skrivið er realitetsviðgerð, og at nýggir upplýsingar eru í málinum. T.d. upplýsir Toll- og

Skattstova Føroya her á fyrsta sinni, hvussu hon kemur fram til fermetrakostnaðin. Hann vísir

á, at Toll- og Skattstova Føroya í hesum skrivi hevur svarað nøkrum fyri honum avgerandi

spurningum, og at hetta var neyðugt, til tess at hann kundi skriva kæruna.

At enda vísir hann á, at Kommunala skattakærunevndin ikki hevur hoyrt hann, áðrenn

avgerðin varð tikin.

Toll- og Skattstova Føroya, Stýrið:

Føroya Kærustovnur hevur heitt á Stýrið um at upplýsa, nær tey meta, at røtt kærufreist er í

hesum máli. Stýrið metti, at skrivið frá 3. juli 2003 er at meta sum avgerðin í málinum.

Kærufreistin verður roknað, frá tí avgerðin er kunngjørd og eigur tí at verða roknað frá 4. juli

2003.

Kommunala skattakærunevndin:

Kommunala skattakærunevndin vísir í brævi frá 30. januar 2004 á, at kæran er latin nevndini

5. januar 2004, og avgerðin, sum kært verður um, er frá 3. juli 2003. Kæran er tí ov seint

innlatin og verður avvíst.

Í skrivi frá 29. apríl 2004 vísir Kommunala skattakærunevndin m.a. á, at eingin skattlig

broyting verður gjørd í skattskyldugu inntøkuni ella avgerð tikin viðvíkjandi hesum av

skattavaldinum í skrivinum frá 9. desember 2003. Skrivið frá Toll- og Skattstovu Føroya frá

9. desember 2003 er bert eitt svarskriv upp á nakrar spurningar frá advokatinum, og

kærufreistin skal tí ikki roknast frá 9. desember 2003, men frá 3. juli 2003.

Avgerðin hjá Skatta- og avgjaldskærunevndini:

Nevndin viðmerkti, at Kommunala skattakærunevndin í avgerðini um avvísing frá 30. januar

2004 fyri tað fyrsta ikki sást at hava tikið støðu til tað, sum kærarin ger galdandi, at

kærufreistin skal roknast frá móttøku av skrivinum frá Toll- og Skattstovu Føroya frá 9.

desember 2003 og ikki frá móttøku av skrivinum frá 3. juli 2003.

Í ummæli til Kærustovnin frá 29. apríl 2004 sigur nevndin, at mett verður, at kærufreistin skal

roknast frá 3. juli 2003, men nevndin hevur ikki yvir fyri kæraranum tikið støðu til hendan

spurning.

Harnæst sæst nevndin heldur ikki hava tikið støðu til, um tær grundgevingar, sum kærarin

hevur víst á sum orsøk fyri, at kæran var ov seint innlatin, geva grund fyri at geva frávik frá

kærufreistini. Kærarin hevur m.a. víst á, at hóast hann hevði boðað Toll- og Skattstovu Føroya

frá, at hann var burturstaddur í tíðarskeiðnum frá 4. juli til 28. juli 2003, sendi Toll- og

Skattstova Føroya avgerðina í hesum tíðarskeiði.

Kommunala skattakærunevndin sást heldur ikki hava hoyrt kæraran, áðrenn avgerðin um

avvísing varð tikin.

Samanumtikið metti nevndin, at avgerðin hjá Kommunalu skattakærunevndini hevði

slíkar formligar manglar, at grundarlag var fyri at vísa málinum aftur til Kommunalu

skattakærunevndina til støðutakan av, um grundarlag var fyri at taka málið til

viðgerðar, hóast kæran ikki var Kommunalu skattakærunevndini í hendi fyrr enn 5.

januar 2004.

Men tá nevndin metti seg hava nógmikið av upplýsingum til sjálv at kunna taka støðu til

málið og ásannandi, at slík formlig avgerð bert hevði longt um málsgongdina, avgjørdi

nevndin í staðin sjálv at taka støðu til spurningin um kærufreistina.

Viðvíkjandi spurninginum, um kærufreistin skuldi roknast frá 9. desember 2003 ístaðin fyri

frá 3. juli 2003 viðmerkti nevndin, at mál kunnu verða uppafturtikin av myndugleikans egnu

ávum ella eftir áheitan frá borgara. Í hesum føri er spurningurin, um Toll- og Skattstova

Føroya við sínum skrivi frá 9. desember 2003 kann sigast at hava tikið málið uppaftur, hóast

sagt verður í skrivinum, at talan ikki er um eina uppafturtøku av málinum.

Myndugleikin hevur ikki skyldu til at taka mál uppaftur uttan so, at nýggir upplýsingar, sum

mugu metast at hava ávirkan á fyrr tiknu avgerðina, verða lagdir fram. Tað sæst av skrivunum

í málinum, at talan hvørki er um, at advokaturin kemur við eini áheitan um uppafturtøku ella

kemur við nýggjum upplýsingum. Advokaturin vil hinvegin hava svar upp á nakrar

spurningar, soleiðis at kæra kann skrivast. Tað skal nakað meiri til enn tað, at ein myndugleiki

svarar nøkrum spurningum, fyri at talan kann sigast at verða um uppafturtøku. Nevndin metti

tí, at skrivið frá Toll- og Skattstovu Føroya frá 9. desember 2003 ikki átti at síggjast sum ein

uppafturtøka av málinum. Kærufreistin eigur tí at roknast frá avgerðini frá 3. juli 2003.

Tá freistin at kæra er 4 vikur frá tí, at kærarin hevur fingið boð um avgerðina, og kæran ikki er

komin Kommunalu skattakærunevndini í hendi fyrr enn 5. januar 2004 er útgangsstøðið, at

freistin er farin, og kæran verður avvíst.

Men sambært vanligum fyrisitingarligum reglum er heimild til at gera frávik frá kærufreist,

um mett verður, at serligar umstøður gera seg galdandi. Hetta eisini hóast onki stendur í lógini

um Toll- og Skattafyrisiting um frávik í samband við kæru til kommunala skattakærunevnd.

Nevndin viðmerkti, at um kærarin hevur boðað frá, at hann er burturstaddur og hevur biðið

um, at avgerð ikki verður send í hesum tíðarskeiði, so eigur at verða sætt burtur frá hesum

tíðarskeiðnum, tá kærufreistin verður roknað. Harnæst má tað sigast verða óheppið, at hann

ikki sá brævið frá Toll- og Skattstovu Føroya fyrr enn seinast í august mánaða, tá hann hevði

fólk til at skilja postin, og sjálvur fór ígjøgnum allan postin við tað sama, sum hann kom

heim. Eisini metti nevndin, at tað gongur heldur long tíð, frá tí, at advokatur kærarans vendir

sær til Toll- og Skattstovu Føroya, til hann fær svar haðani.

Hinvegin metir nevndin, at kærarin átti at vent sær til Kommunalu skattakærunevndina

beinanvegin seinast í august mánaða, tá hann fann brævið frá Toll- og Skattstovu Føroya,

líkamikið um hann fekk fatur á løgfrøðiligari hjálp ella ikki, fyri at avbróta kærufreistina.

Nevndin skilir tó, at kærarin er í villareiði, og metir seg hava tørv á løgfrøðiligari ráðgeving,

tá freistin longu er farin um hetta mundið.

Samanumtikið metir Skatta- og avgjaldskærunevndin tó, at talan í hesum málinum er

um eitt samanfall av nógvum ymiskum óhepnum umstøðum, sum ger, at kæran verður

ov seint innlatin. Grundað á hesar umstøður avgjørdi nevndin, at frávik eigur at gerast

frá kærufreistini, og kæran sostatt takast til viðgerðar hjá Kommunalu

skattakærunevndini.
